
Тема. Герой шагыйрь Муса Җәлил тормыш юлы һәм иҗаты.
Советлар Союзы Герое, Ленин бүләге лауреаты Муса Җәлилнең тормыш һәм иҗат юлы татар әдәбиятында иң югары биеклекләрнең берсе, халкыбызның горурлыгы булып тора.
  Бөек Ватан сугышы башлану белән М.Җәлил фронтка җибәрүләрен сорап гариза яза. Тиздән аны хәрби – сәяси курсларга укырга җибәрәләр. Минзәләдә урнашкан әлеге курсларны тәмамлагач, ул өлкән политрук дәрәҗәсендә Волхов фронтына җибәрелә.”Отвага” газетасының журналисты буларак, М.Җәлил фронтның алгы сызыгында еш була. 1942 елның июнендә ул хезмәт иткән 2 нче удар армия немец гаскәрләре чолганышында кала. Зур булмаган төркемнәргә бүленеп, канлы сугышлар белән үзебезнекеләр ягына чыкканда, Җәлил авыр яралана һәм әсирлеккә эләгә. Лагерьдан лагерьга куылып йөртелү, ачлы – туклы яшәү, кыйналу, рухи кимсетелеү шартларында да шагыйрь рухын сындырмый саклап кала, тоткыннарда кешелек сыйфатларын, яшәүгә, җиңүгә, азатлыкка ышаныч тойгыларын югалтмаска булыша.
Немец командованиясе Совет Армиясенә каршы сугышу өчен әсирләрдән милләтләре буенча легионнар җыя башлый. Шундый беренче батальон татар – башкорт әсирләреннән дә төзелә. Ышанычлы иптәшләреннән яшерен оешма туплаган М.Җәлил, бер лагерьдан икенчесенә иркенләп йөрергә, әсирләр белән сөйләшергә мөмкинлек алу өчен, әлеге легионга языла.Патриотлар махсус “артистлар” труппасы оештырыла, концертлар белән Германия һәм Польшадагы лагерьларда булалар. Яшерен рәвештә листовкалар тараталар, җыр, шигырь белән әсирлекнең патриотик хисләрен уяталар, күңелләрендә иреккә омтылыш чаткылары кабызалар, яшерен көрәшкә өндиләр. Җәлилчеләрнең эшчәнлеге нәтиҗәсендә фронтка җибәрелгән бер батальон, немец офицерларын юк итеп,  Белоруссия партизаннарына кушыла. Польша партизаннары белән берлектә хәзерләнгән кораллы восстания берничә көн калгач, гестапо җәлилчеләрнең эзенә төшә, һәм аларның күбесен, кулга алып төрмәгә ябалар. 1944 елның февралендә Дрезден шәһәре суды яшерен оешманың иң актив әгъзаларын үлемгә хөкем итә. Ул шул елның 25 августында тормышка ашырыла.

